
        1. BROREN

        Det skulle komma ein kjendis til Tullevik.

        Kjendisen skulle synga på kafeen.

        Det var om kvelden.

        Det var for vaksne.

        Mamma skulle høra på han.

        Onkel Ulv skulle passa Mo.

        Mo gjekk bort til Unn.

        «Unn!» ropte han. «Unn!»

        Den store broren hennar kom i døra.

        «Kva er det?» sa broren.

        «Kjem Unn ut?» sa Mo.

        «Nei,» sa broren.

        «Korfor vil ho ikkje ut?» spurte Mo.

        «Derfor.»

        «Skal du høra på kjendisen?» spurte Mo.

        «Klart eg skal,» sa broren.

        «Skal Unn også?»

        «Det er ikkje for ungar,» sa broren.

        Mo gjekk.

        Han såg mot huset til Unn.

        Han syntes han såg henne.

        Ho sto bak ei gardin.

